
Frumvarp til laga 
um 

viðauka við lög um skipströnd 14. janúar 1876. 

(Lagt fyrir Alþingi 1914).

1- gr.
Þá er strandað skip hefur legið á strandstaðnum eitt ár frá því er 

strandið varð, og eigi verið selt við opinbert uppboð samkvæmt strandlögun- 
um, sökum ákvörðunar eiganda um að annast björgunina sjálfur, getur lög- 
reglustjóri látið selja flakið við opinbert uppboð, ef óráðlegt þykir, af ástæðum, 
er almenning varða, að láta það liggja lengur óselt, sbr. þó 4. gr.

2. gr.
Uppboð, er haldin verða samkvæmt 1. gr., skal lögreglustjóri jafnan 

tilkynna þeim, er lýst hafa eignarrjetti að skipinu, og öðrum, er þar hafa hags- 
muna að gæta, ef kunnugt er um heimilisfang þeirra. Að öðrum kosti skal 
ræðismanni eða öðrum hjerlendum umboðsmanni þess lands, þar sem skipið 
átti heima, gjört aðvart um uppboðið. Andvirði hins selda greiðist þeim, er 
sannar eignarrjett sinn samkvæmt ákvæðum 23.—24. gr. strandlaganna.

3. gr.
í söluskilmálum við uppboð samkvæmt 1. gr. sem og við uppboð á 

strönduðu skipi samkvæmt strandlögunum, skal það ákvæði sett, að skipsleifar, 
sem eigi eru fluttar burt úr fjörunni, þá er 2 ár eru liðin frá þvi er skipið 
strandaði, teljist óskilafje og verði eign fjörueiganda.

4. gr.
Nú hefur eigandi eða ábyrgðarsalar strandaðs skips hafið björgun áður 

en ár sje liðið frá því er strandið varð og gefið lögreglustjóra til kynna, að 
björguninni verði haldið áfram að árinu liðnu, og skal þá eigi haldið uppboð 



samkvæmt 1. gn, heldur er hlutaðeigendum heimilt að halda björguninni áfram 
um alt að tveggja ára tíma frá því er strandið varð, en þá verður flakið eign 
Qörueiganda samkvæmt 3. gr. En sýni eigandi eða ábyrgðarsalar stjórnarráð- 
inu fram á, að örðugleikum hafi verið bundið að Ijúka björguninni á tveim 
árum og lýsi þvi jafnframt yfir, að þeir vilji halda björguninni áfram, skal 
þeim þó veittur nægur frestur til þess. Þegar eins stendur á getur uppboðs- 
kaupandi samkvæmt 3. gr. fengið samþykki stjórnarráðsins til nauðsynlegrar 
framlengingar á björgunarfresti, þeim sem þar er áskilinn.

5. gr.
Nú sekkur skip þar sem af því getur stafað hætta eða verulegur farar- 

tálmi fyrir siglingar og sjósókn, og getur stjórnarráðið þá látið auðkenna stað- 
inn; jafnframt skal það spyrja þann, er tilkall á til flaksins, hvort björgunar- 
tilraunir verði gjörðar, og gjöra honum um leið aðvart um, innan hvers tíma 
flakið skuli gjört óskaðvænt.

Hafi stjórnarráðið eigi getað íengið vitneskju um, hver tilkall á til flaks- 
ins, eða ef hann vill eigi gjöra það óskaðvænt samkvæmt fyrirsögn stjórnar- 
ráðsins, getur það sjálft látið gjöra flakið óskaðvænt. Einnig getur stjórnar- 
ráðið látið gjöra flak óskaðvænt þegar eftir strandið eða skipbrotið, ef slík 
ráðstöfun verður að teljast óhjákvæmileg nauðsyn sökum þeirrar hættu, er 
stafar af flakinu.

6- gr.
Til tryggingar fyrir útgjöldum við yfirvaldaráðstafanir'samkvæmt 5. gr. 

er skipið og það, sem því fylgir, og enda farmurinn, ef hann er þess eðlis, að 
af honum stafi hætta eða verulegt óhagræði fyrir siglingar og sjósókn. Stjórnar- 
ráðið getur þvi látið gjöra kyrsetning á þessum munum og skal gjörðinni 
haldið til dóms við sjódóm strandstaðarins. Hafi stjórnarráðið látið gjöra flak 
óskaðvænt og sje nokkru bjargað af skipi eða skipsgögnum má selja það við 
opinbert uppboð og taka kostnaðinn af andvirðinu án undangenginnar kyr- 
setningargjörðar.

Athugasemdir við lagafrumvarp þetta:

Á siðasta þingi samþykti neðri deild ályktun um að skora á landsstjórn- 
ina að gjöra ráðstafanir til þess, að útlend, strönduð skip liggi eigi óseld á strand- 
staðnum árum saman.

Lög um skipströnd frá 14. jan. 1876 veita eigi beimild til að selja strönduð 
skip, þegar eigandi óskar eigi aðstoðar yfirvalda við björgunina eða vill eigi láta 
selja flakið, enda verður að telja það sjálfsagt, að þeir, sem skipið eiga, eða þar 
hafa hagsmuna að gæta, sjeu sjálfráðir um björgunina. En þetta hefur þráfald- 



lega orðið til þess, að útgerðarmenn eða ábyrgðarsalar beiðast undan aðstoð yfir- 
valda við björgun skipsins eða sölu þess á uppboði i von um, að skipinu verði 
seinna bjargað utan af sjó. En er björgun á þann hátt reynist ókleif, eins og 
oftast vill verða, gjörir eigandinn eigi framar vart við sig, en með því að hann 
hefur lýst því yfir, að hann vilji sjálfur bjarga flakinu, er þó eigi heimilt að selja 
það eða leyfa fjörueiganda að flytja það burt.

Stjórnin verður að vera þinginu samdóma um að þetta ástand sje óeðli- 
legt; það er hvorttveggja, að engin sanngirni mælir með þvi, að skipseigandi 
skuli geta áskilið sjer rjett til að láta flakið liggja i fjörunni árum saman, enda 
erfitt að halda því fram gagnvart fjörueiganda og öðrum strandarbúum, að það 
sje brot á eignarrjettinum að hirða hluti frá slíku skipsflaki, sem eigandinn i raun 
og veru hefur gefið upp.

En það sem hjer hefur verið sagt um skipseigandann á einnig við um 
þann, er kaupir flakið. Stjórnin hefur því talið rjett að leggja til, að takmörk 
verði sett fyrir því, hve lengi kaupandi skipsflaks geti krafist rjettarverndar á legu 
flaksins á strandstaðnum, um leið og beimild verður gefin til að selja skipsflak 
eftir hæfilegan tíma, þótt eigandi hafi beiðst undan aðstoð yfirvalda við björgunina.

t báðum þessum tilfellum þykir þó sjálfsagt að veita svo ríflegan frest til 
björgunarinnar, að eigandinn geti jafnan unnið að björguninni alt það, er hann 
vill. Tilgangurinn með fyrnefndri þingsályktun hefur vafalaust einungis verið að 
fá sett ákvæði, er taka megi til þegar svo stendur á, að eigandinn hefur i raun 
og veru slept tilkalli til flaksins, enda hefur stjórnin við samning frumvarps þessa 
haft það fyrir augum, að enginn skuli geta kvarlað yfir, að útgerðarmönnum og 
ábyrgðarsölum sje meinað i íslenskri löggjöf að gjöra allar þær björgunartilraunir, 
er þeir vilja. Jafnframt því að setja tveggja ára almennan björgunarfrest þykir 
þvi rjett að tryggja hæfilega framlengingu á þessum fresti, er sótt er um það til 
stjórnarráðsins og svo stendur á, að eigi er öll von úti um björgun, þá er tvö ár 
eru liðin frá strandinu.

t sambandi við þessi almennu ákvæði hefur þótt rjett að taka upp i frum- 
varpið sjerstök ákvæði um, hvað gjöra skuli, þá er skipsflök eru til hættu eða 
verulegs farartálma fyrir siglingar og sjósókn. Reyndar má samkvæmt gildandi 
lögum taka upp i hafnarreglugjörðir ákvæði um skip, er sökkva eða stranda á 
höfnum inni, sbr. einnig 7. gr. i lögum 11. júlí 1911 um vita, sjómerki o. fl., en 
oft getur verið ástæða til að láta nema burt skipsflök utan hafna, er siglingum 
og fiskisókn getur stafað hætta af. Ákvæðin i 5. og 6. gr. eru i samræmi við þær 
reglur, sem fylgt er annarsstaðar, sbr. t. d. 6. og 7. gr. i dönskum lögum frá 
30. april 1909 um viðauka við strandlögin.


